
Senghennydd
Trasiedi 1913
Mae cyflwyniad Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. Cofiwch addasu’r dafodiaith/eirfa i siwtio’ch ardal.

Sleid 1: Teitl: Llun o Senghennydd
Tyfodd pentref Senghennydd o gwmpas pwll yr ‘Universal Steam Coal Company’ pan ddechreuwyd cloddio am lo yno yn ystod yr 1890au. (mil wyth nawdegau)
Roedd pyllau glo yn lefydd peryglus i weithio – roedd y glowyr mewn llefydd cyfyng ac yn wynebu peryglon llifogydd, nwy a llwch. 

Yn 1901 cafwyd tanchwa ddifrifol yn Senghennydd pan fu farw 82 o weithwyr. Ond ddeuddeng mlynedd wedyn, ar fore Mawrth, 14eg o Hydref 1913, digwyddodd y trychineb mwyaf difrifol yn hanes diwydiant glo Cymru a Phrydain. 
Sleid 2: Llun o’r lofa wedi’r danchwa a corff yn cael ei gario o’r pwll. 
Bu ffrwydrad nwy methan o dan ddaear a lladdwyd 439 o weithwyr, yn ddynion a bechgyn. Daeth timoedd achub o Crumlin, Aberdâr, Porth a Rhymni  i helpu gyda’r gwaith o chwilio am ddynion oedd dal yn fyw. Roedd eu gwaith yn anodd oherwydd y tanau ffyrnig a’r mwg trwchus.

 Yn ystod y dyddiau canlynol bu farw William John, un o’r achubwyr wrth i ran o’r to ddisgyn (cwympo)  ar ei ben. Felly bu farw 440 o ddynion a bechgyn oherwydd y ffrwydrad yn Senghennydd.

Sleid 3: Dynion yn aros am newyddion

Ar y pryd roedd 950 o ddynion a bechgyn yn gweithio yn nhri (3) pwll y lofa. Doedd gan y gymuned leol ddim dewis ond sefyll ac aros am newyddion. 

Sleid 4: Plant yn aros am newyddion 

Roedd 60 o’r rhai o fu farw o dan 20 oed. Roedd 8 ohonyn nhw yn 14 oed. Gadawyd 205 o wragedd heb wŷr, a 542 o blant heb dadau. Collodd rhai gwragedd ŵr, mab a brawd.

Sleid 5: Rhes o dai - pob tŷ wedi colli aelod.

Gweithiodd yr achubwyr yn ddyfal am bythefnos er mwyn cael y rhai oedd yn fyw allan o’r pwll. Ar ôl y pythefnos cyntaf dim ond cyrff oedden nhw’n eu codi o’r pwll. Roedd bron pob tŷ wedi colli rhywun yn y danchwa. 
Dyma ddwedodd Myrddin ap Dafydd am drasiedi Senghennydd:

 “Mae Senghennydd yn rhan o’n hanes ni i gyd; mae’n rhan o stori Cymru: rhaid inni wybod stori Senghennydd er mwyn sylweddoli cymaint rydan ni wedi’i oroesi er mwyn wynebu’r dyfodol yn hyderus. Yn ogystal â’r colledion, mae’n rhaid cofio am y nifer a gafodd eu hachub. Roedd dewrder y timau achub yn eithriadol – glowyr o byllau cyfagos yn rhoi oriau ac oriau ar ben eu shifftiau. Mae’r gwrhydri hwnnw yn rhywbeth y gallwn i gyd fod yn falch iawn ohono.”
Sleid 6: Llun o arch 

Oherwydd maint y drychineb roedd diddordeb mawr yn yr hyn a ddigwyddodd. Felly cynhyrchwyd cyfres o 25 o gardiau post gan y ffotograffydd W. Benton. Tynnodd luniau o'r golygfeydd yn dilyn y drychineb. Dyma esiampl o ffoto-newyddiaduraeth cynnar sy’n dangos maint y drasiedi yn Senghennydd. ***(Os nad ydych yn defnyddio’r Ppt peidiwch â chynnwys y paragraff yma).
Sleid 7: Llun angladd/cnebrwng 

Roedd rhai rheolau diogelwch wedi cael eu torri a’u hesgeuluso yn y pwll ac fe erlynwyd rheolwr y pwll a'r perchnogion. Ond siom gafodd y gweithwyr a'r teuluoedd. Gorchmynwyd i’r rheolwr dalu dirwy o £24 ond gollyngwyd yr holl gyhuddiadau yn erbyn y perchnogion. Ar apêl fe'u gorchmynwyd i dalu dirwy o £10 a chostau o £5 5swllt – tua 6 cheiniog yn arian heddiw – am bob dyn a fu farw.

Sleid 8: Senghennydd heddiw
Heddiw does dim golwg o’r pwll, yn ei le mae melin goed fodern, lân. 

Sleid 9: Y gofeb

Yn 1981 codwyd cofeb i’r dynion a’r bechgyn a fu farw yn 1913 a 1901. 
Sleid 10: Yr adnodau isod Sleid 11: gweddill yr adnodau o ** ymlaen
Mae pobl yn cael nerth rhyfeddol i ddal ati ar ôl dioddef trasiedïau enbyd a cholledion dychrynllyd. Mae pawb angen gobaith, ac mae pawb angen rheswm i ddal ati. Mae yna un Salm – Salm 23 – sy’n enwog iawn am ei bod yn rhoi cysur ar adegau anodd. Pan mae pethau’n dywyll ac yn ddu, pan mae marwolaeth ar y gorwel mae Cristnogion yn troi at y Salm hon ac mae’n cael ei darllen yn aml mewn angladdau (cnebryngau). 
Salm 23 
Yr ARGLWYDD ydy fy mugail i; mae gen i bopeth dw i angen. 

2 Mae'n mynd â fi i orwedd mewn porfa hyfryd; ac yn fy arwain at ddŵr glân sy'n llifo'n dawel. 

3 Mae'n rhoi bywyd newydd i mi, ac yn dangos i mi'r ffordd iawn i fynd. **

Ydy, mae e'n enwog am ei ofal. 

4 Hyd yn oed mewn ceunant tywyll dychrynllyd, fydd gen i ddim ofn, am dy fod ti gyda mi. 


Gweddïwn: 
Ein Tad, mae trasiedïau’n digwydd o hyd. Rydyn ni’n clywed am bobl yn dioddef yn Syria a Sudan, yn y Congo ac yn Kenya. Ar draws y byd mae pobl yn dioddef ac yn wynebu amseroedd tywyll, dychrynllyd. Diolch i ti am y gobaith a’r goleuni sydd yn y byd. Ti yw Duw cariad, a’r Duw sy’n rhoi cysur. Diolch am yr adnod sy’n dweud, Hyd yn oed mewn ceunant tywyll dychrynllyd, fydd gen i ddim ofn, am dy fod ti gyda mi . Diolch dy fod ti’n rhoi gobaith a chysur i filiynau ar draws y byd heddiw. Amen.

GJenkins:  
Gwybodaeth – Gwefan Llyfrgell Genedlaethol Cymru 

